 «Пöгибнитöм шахтёръяслысь дöваяссö, кодъяс водзтi эз веськавны мöдлаö овмöдчöм вылö öчередьö, могмöдöма оланiнöн».
Та йылысь Россияса Веськöдлан котырлöн Веськöдлысь Владимир Путинлы висьталiс Коми Республикаса Юралысь Вячеслав Гайзер. Талунъя лун кежлö учётö босьтöма  шахтёръяслысь 132 семья. 131 семьякöд кырымалöма оланiн ньöбöм вылö сёрнитчöмъяс, нöшта öти семьякöд уджыс нуöдсьö на, - висьталiс  В. Гайзер.

«Талун кежлö комиссия сувтöдiс учётö 132 семьяöс, 131 семьякöд кырымалöма оланiн ньöбöм вылö сёрнитчöмъяс. Öти ань öткажитчис став вöзйöмысь, та вöсна, сылöн кöсйöм серти, комиссия шуис восьтыны сылы лицевöй тшöт да вуджöдны урчитöм нормативъяс серти сьöм. Лицевöй тшöтыс торъя мога вылö, та вöсна сьöмсö позьö видзны, кыдзи и урчитöма, сöмын оланiн ньöбöм вылö, кор ачыс аддзас колана оланiнсö.

131 сёрнитчöм лыдысь 96 сёрнитчöмсö талун  пасйöма нин пасъян службаын, 85 сертиыс мынтысьöма, 15 сёрнитчöмыс мынтан выйын. Мукöдсö пасйöны россияса öнiя оланпасъяс серти. Миян уджалысьяс, колана дырйи, волöны, отсалöны дöваяслы местаясын, кöнi найöс пасйöны. Та серти ми шуам, мый став котыртан уджсö помалöма. Öнi колö оланпасöн индöм кадö помавны пасйöм да мынтысьöм кузя уджсö да отсавны дöваяслы вуджны мöд оланiнö. Тайö мыйкö мында нуöдсьö нин. Та вылö ми сiдзжö артыштiм сьöм республикаса сьöмкудйысь. А сiдзк​ö, ми отсöгсö котыртам да нуöдам», - висьталiс республикаса Юралысь.
Аддзысьлöм дырйи сёрниыс мунiс и «Белкомур» проект олöмö пöртöм йылысь. Кыдзи юöртiс В.Гайзер, магистраль стрöитöмыс вермас помасьны 2018 воын. Проектсö вöзйöма збыльмöдны концессия условиеяс серти, - висьталiс республикаса Юралысь да шыöдчис премьер дорö корöмöн öдйöджык лэдзны концессионнöй конкурс дасьтöм йылысь Россияса Веськöдлан котырлысь тшöктöм.

«Тайö сетас позянлун таво нин да 2012 воын Внешэкономбанккöд öттшöтш нуöдны конкурс проектируйтöм да дасьтöм кузя став колана уджсö да 2013 воын заводитны стрöитны (лöсялана решение дырйи). Татшöм ногöн, 2018 воын позяс помавны ставнас стрöйбасö, тшöтш и войвыв, и лунвыв участокъяс», - висьталiс В.Гайзер. Владимир Путин вочавидзис, мый видлалас тайö вöзйöмсö.
